Махмет Кайырбаев
          Кеңес Одағының Батыры Махмет Қайырбаевтың жақында ғана туғанына 85 жыл толуына орай облыс орталығында естелік-мерекесі аталып өтті.

          Ұлы Отан соғысы басталғанда М. Кайырбаев Семей мұғалімдер институтын бітіріп, Симияр орта мектебінде қызмет атқарып жүрген. Жастайынан намысшыл болып өскен жігіт жастығына қарамастан майданға қайта – қайта сұранып, ақыры 1943 жылы сәу»рде алғы шептегі жауынгерлер қатарына қосылып, майданға кіреді. Әкесі Қайырбай – елге еңбегі сіңгеніне қарамастан «халық жауы»  атанып, жазықсыздан-жазықсыз атылып кеткен болатын. Махмет болса әкесінің тәрбиесін көрген баласының ел үшін қасық қанын аямайтынын дәлелдеп, қандай ерлікті істен де бас тартпауға бекем бел байлаған болатын. Жас жауынгердің қайтпас қайсарлығы мен қатар көзсіз батыр еместігі де бірден назар аудартқан.
          Көп ұзамай Бас командованиенің резервтік құрамындағы 17-ші танктерге қарсы дербес артиллерия бригадасына қабылданды. Осы бригада құрамында 1944 жылы Шауляй қаласы түбіндегі шайқасқа кірді. Бұл фашистер жағының «Пантера» танкі мен «Фердинанд» артиллериялық қондырғылары секілді соғыс техникасы жетілдіріліп келген кезі еді. Сондықтан қарсыласқан жау да оңай болған жоқ. Бұл кезде зеңбірекшілер бөлімшесінің шебер командирі қатарынан табылған  М. Кайырбаев үнемі қарсыластарының осал тұстарын дөп басып, көз аштырмай соққы берді. Осы шайқаста қазақ жауынгерінің шешімділігі мен жаужүректілігі ерекше танылды. Осы ұрыста ерен ерлік көрсеткені үшін Кеңес Одағының батыры атағына ұсынылып, бұл үлкен дәрежеге 1943 жылы 24 наурызда ие болы.
         Махмет Қайырбаев Ұлы Жеңістен кейін елге келіп, өңірдің экономикасын, халық шаруашылығын көтеру ісіне белсене араласты. Павлодар облысының аудандық партия комитеттері мен халық депутаттары аудандық кеңесі атқару комитеттерін басқарды. Облыстық атқару комитетінің төрағасы болды. Осы кезеңдерде облыстың атқару ауыл шаруашылығының дамуына үлес қосып, тың көтеру ісінің өріс алуына, трактор зауыты, Екібастұз отын-энергетикалық кешені секілді ірі өндірістік бағыттардың жүзеге асуына белсене ат салысты.

        Бүгінде Кеңес Одағының Батыры Махмет Қайырбаев есімімен Павлодар қаласында көше аталады. 1997 жылы Шығыс Қазақстан облысындағы 28738 әскери бөлімше бірінші батареясында батыр есімі мәңгілік тізімге енгізілді. Батырға деген ел құрметі осылай жалғаса бермек.
